
Á Á tṛtīyaskandhē trayōdaśō’dhyāyaḥ Á Á

śrīśuka uvāca
niśamya vācaṃ vadatō munēḥ puṇyatamāṃ nṛpa Á
bhūyaḥ papraccha kauravyō vāsudēvakathādṛtaḥ Á Á 1 Á Á

vidura uvāca
sa vai svāyambhuvaḥ samrāṭ priyaḥ putraḥ svayambhuvaḥ Á
pratilabhya priyāṃ patnīṃ kiṃ cakāra tatō munē Á Á 2 Á Á

caritaṃ tasya rājarṣērādirājasya sattama Á
brūhi mē śraddadhānāya viṣvaksēnāśrayō hyasau Á Á 3 Á Á

śrutasya puṃsāṃ suciraśramasya
nanvañjasā sūribhirīḍitō’rthaḥ Á

yattadguṇānuśravaṇaṃ mukunda -
pādāravindaṃ hṛdayēṣu yēṣām Á Á 4 Á Á

śrīśuka uvāca
iti bruvāṇaṃ viduraṃ vinītaṃ

sahasraśīrṣṇaścaraṇōpadhānam Á
prahṛṣṭarōmā bhagavatkathāyāṃ

praṇīyamānō munirabhyacaṣṭa Á Á 5 Á Á

maitrēya uvāca
yadā svabhāryayā sākaṃ jātaḥ svāyambhuvō manuḥ Á
prāñjaliḥ praṇataścēdaṃ vēdagarbhamabhāṣata Á Á 6 Á Á

tvamēkaḥ sarvabhūtānāṃ janmakṛd vṛttidaḥ pitā Á
athāpi naḥ prajānāṃ tē śuśrūṣā kēna vā bhavēt Á Á 7 Á Á

tadvidhēhi namastubhyaṃ karmasvīḍyātmaśaktiṣu Á
yatkṛtvēha yaśō viṣvagamutra ca bhavēdgatiḥ Á Á 8 Á Á

brahmōvāca
prītastubhyamahaṃ tāta svasti stādvāṃ kṣitīśvara Á
yannirvyalīkēna hṛdā śādhi mētyātmanārpitam Á Á 9 Á Á

ētāvatyātmajairvīra kāryā hyapacitirgurau Á
śaktyāpramattairgṛhyēta sādaraṃ gatamatsaraiḥ Á Á 10 Á Á

sa tvamasyāmapatyāni sadṛśānyātmanō guṇaiḥ Á
utpādya śāsa dharmēṇa gāṃ yajñaiḥ puruṣaṃ yaja Á Á 11 Á Á

paraṃ śuśrūṣaṇaṃ mahyaṃ syātprajārakṣayā nṛpa Á
bhagavāṃstē prajābharturhṛṣīkēśō’nutuṣyati Á Á 12 Á Á

yēṣāṃ na tuṣṭō bhagavān yajñaliṅgō janārdanaḥ Á
tēṣāṃ śramō hyapārthāya yadātmā nādṛtaḥ svayam Á Á 13 Á Á

manuruvāca
ādēśē’haṃ bhagavatō vartēyāmīvasūdana Á
sthānaṃ tvihānujānīhi prajānāṃ mama ca prabhō Á Á 14 Á Á

yadōkaḥ sarvasattvānāṃ mahī magnā mahāmbhasi Á
asyā uddharaṇē yatnō dēva dēvyā vidhīyatām Á Á 15 Á Á

maitrēya uvāca
paramēṣṭhī tvapāṃ madhyē tathā sannāmavēkṣya gām Á
kathamēnāṃ samunnēṣya iti dadhyau dhiyā ciram Á Á 16 Á Á

sṛjatō mē kṣitirvārbhiḥ plāvyamānā rasāṃ gatā Á
athātra kimanuṣṭhēyamasmābhiḥ sargayōjitaiḥ Á
yasyāhaṃ hṛdayādāsaṃ sa īśō vidadhātu mē Á Á 17 Á Á

ityabhidhyāyatō nāsāvivarātsahasānagha Á
varāhatōkō niragādaṅguṣṭhaparimāṇakaḥ Á Á 18 Á Á

tasyābhipaśyataḥ khasthaḥ kṣaṇēna kila bhārata Á
gajamātraḥ pravavṛdhē tadadbhutamabhūnmahat Á Á 19 Á Á

marīcipramukhairvipraiḥ kumārairmanunā saha Á
dṛṣṭvā tatsaukaraṃ rūpaṃ tarkayāmāsa citradhā Á Á 20 Á Á

kimētatsaukaravyājaṃ sattvaṃ divyamavasthitam Á
ahō batāścaryamidaṃ nāsāyā mē viniḥsṛtam Á Á 21 Á Á

dṛṣṭō’ṅguṣṭhaśirōmātraḥ kṣaṇādgaṇḍaśilāsamaḥ Á
api svidbhagavānēṣa yajñō mē khēdayanmanaḥ Á Á 22 Á Á

iti mīmāṃsatastasya brahmaṇaḥ saha sūnubhiḥ Á
bhagavān yajñapuruṣō jagarjāgēndrasannibhaḥ Á Á 23 Á Á

brahmāṇaṃ harṣayāmāsa haristāṃśca dvijōttamān Á
svagarjitēna kakubhaḥ pratisvanayatā vibhuḥ Á Á 24 Á Á

niśamya tē ghargharitaṃ svakhēda -
kṣayiṣṇu māyāmayasūkarasya Á

janastapaḥsatyanivāsinastē
tribhiḥ pavitrairmunayō’gṛṇan sma Á Á 25 Á Á

tēṣāṃ satāṃ vēdavitānamūrti -
rbrahmāvadhāryātmaguṇānuvādam Á

vinadya bhūyō vibudhōdayāya
gajēndralīlō jalamāvivēśa Á Á 26 Á Á

utkṣiptavālaḥ khacaraḥ kaṭhōraḥ
saṭā vidhunvan khararōmaśatvak Á

khurāhatābhraḥ sitadaṃṣṭra īkṣā -
jyōtirbabhāsē bhagavānmahīdhraḥ Á Á 27 Á Á

ghrāṇēna pṛthvyāḥ padavīṃ vijighran
krōḍāpadēśaḥ svayamadhvarāṅgaḥ Á

karāladaṃṣṭrō’pyakarāladṛgbhyā -
mudvīkṣya viprān gṛṇatō’viśatkam Á Á 28 Á Á

sa vajrakūṭāṅganipātavēga -
viśīrṇakukṣiḥ stanayannudanvān Á

utsṛṣṭadīrghōrmibhujairivārta -
ścukrōśa yajñēśvara pāhi mēti Á Á 29 Á Á

khuraiḥ kṣuraprairdarayaṃstadā’’pa
utpārapāraṃ triparū rasāyām Á

dadarśa gāṃ tatra suṣupsuragrē
yāṃ jīvadhānīṃ svayamabhyadhatta Á Á 30 Á Á

svadaṃṣṭrayōddhṛtya mahīṃ nimagnāṃ
sa utthitaḥ saṃrurucē rasāyāḥ Á

tatrāpi daityaṃ gadayā’’patantaṃ
sunābhasandīpitatīvramanyuḥ Á Á 31 Á Á

jaghāna rundhānamasahyavikramaṃ
sa līlayēbhaṃ mṛgarāḍivāmbhasi Á

tadraktapaṅkāṅkitagaṇḍatuṇḍō
yathā gajēndrō jagatīṃ vibhindan Á Á 32 Á Á

tamālanīlaṃ sitadantakōṭyā
kṣmāmutkṣipantaṃ gajalīlayāṅga Á

prajñāya baddhāñjalayō’nuvākai -
rviriñcimukhyā upatasthurīśam Á Á 33 Á Á

ṛṣaya ūcuḥ
jitaṃ jitaṃ tē’jita yajñabhāvana

trayīṃ tanuṃ svāṃ paridhunvatē namaḥ Á
yadrōmagartēṣu nililyuradhvarā -

stasmai namaḥ kāraṇasūkarāya tē Á Á 34 Á Á

rūpaṃ tavaitannanu duṣkṛtātmanāṃ
durdarśanaṃ dēva yadadhvarātmakam Á

chandāṃsi yasya tvaci barhirōma -
svājyaṃ dṛśi tvaṅghriṣu cāturhōtram Á Á 35 Á Á

sruktuṇḍa āsītsruva īśa nāsayō -
riḍōdarē camasāḥ karṇarandhrē Á

prāśitramāsyē grasanē grahāstu tē
yaccarvaṇaṃ tē bhagavannagnihōtram Á Á 36 Á Á

dīkṣānujanmōpasadaḥ śirōdharaṃ
tvaṃ prāyaṇīyōdayanīyadaṃṣṭraḥ Á

jihvā pravargyastava śīrṣakaṃ kratōḥ
sabhyāvasathyaṃ citayō’savō hi tē Á Á 37 Á Á

sōmastu rētaḥ savanānyavasthitiḥ
saṃsthāvibhēdāstava dēva dhātavaḥ Á

satrāṇi sarvāṇi śarīrasandhi -
stvaṃ sarvayajñakraturiṣṭibandhanaḥ Á Á 38 Á Á

namō namastē’khilamantradēvatā -
dravyāya sarvakratavē kriyātmanē Á

vairāgyabhaktyātmajayānubhāvita -
jñānāya vidyāguravē namō namaḥ Á Á 39 Á Á

daṃṣṭrāgrakōṭyā bhagavaṃstvayā dhṛtā
virājatē bhūdhara bhūḥ sabhūdharā Á

yathā vanānniḥsaratō datā dhṛtā
mataṅgajēndrasya sapatrapadminī Á Á 40 Á Á

trayīmayaṃ rūpamidaṃ ca saukaraṃ
bhūmaṇḍalēnātha datā dhṛtēna tē Á

cakāsti śṛṅgōḍhaghanēna bhūyasā
kulācalēndrasya yathaiva vibhramaḥ Á Á 41 Á Á

saṃsthāpayaināṃ jagatāṃ satasthuṣāṃ
lōkāya patnīmasi mātaraṃ pitā Á

vidhēma cāsyai namasā saha tvayā
yasyāṃ svatējō’gnimivāraṇāvadhāḥ Á Á 42 Á Á

kaḥ śraddadhītānyatamastava prabhō
rasāṃ gatāyā bhuva udvibarhaṇam Á

na vismayō’sau tvayi viśvavismayē
yō māyayēdaṃ sasṛjē’tivismayam Á Á 43 Á Á

vidhunvatā vēdamayaṃ nijaṃ vapu -
rjanastapaḥsatyanivāsinō vayam Á

saṭāśikhōddhūtaśivāmbubindubhi -
rvimṛjyamānā bhṛśamīśa pāvitāḥ Á Á 44 Á Á

sa vai bata bhraṣṭamatistavaiṣa tē
yaḥ karmaṇāṃ pāramapārakarmaṇaḥ Á

yadyōgamāyāguṇayōgamōhitaṃ
viśvaṃ samastaṃ bhagavan vidhēhi śam Á Á 45 Á Á

maitrēya uvāca
ityupasthīyamānastairmunibhirbrahmavādibhiḥ Á
salilē svakhurākrānta upādhattāvitāvanim Á Á 46 Á Á

sa itthaṃ bhagavānurvīṃ viṣvaksēnaḥ prajāpatiḥ Á
rasāyā līlayōnnītāmapsu nyasya yayau hariḥ Á Á 47 Á Á

ya ēvamētāṃ harimēdhasō harēḥ
kathāṃ subhadrāṃ kathanīyamāyinaḥ Á

śṛṇvīta bhaktyā śravayēta vōśatīṃ
janārdanō’syāśu hṛdi prasīdati Á Á 48 Á Á

tasmin prasannē sakalāśiṣāṃ prabhau
kiṃ durlabhaṃ tābhiralaṃ lavātmabhiḥ Á

ananyadṛṣṭyā bhajatāṃ guhāśayaḥ
svayaṃ vidhattē svagatiṃ paraḥ parām Á Á 49 Á Á

kō nāma lōkē puruṣārthasāravit
purākathānāṃ bhagavatkathāsudhām Á

āpīya karṇāñjalibhirbhavāpahā -
mahō virajyēta vinā narētaram Á Á 50 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē varāhaprādurbhāvānuvarṇanē trayōdaśō’dhyāyaḥ Á Á

